
საქართველოს მთავრობის
განკარგულება
      №      
2016 წლის  -----                    ქ. თბილისი

საქართველოს (შრომის, ჯანმრთელობისა და სოციალური დაცვის სამინისტროს სახით) და  გილიად საიენს აიერლანდ უს-ს („გილიადი“) შორის გასაფორმებელი ხელშეკრულების  პროექტის მოწონების თაობაზე
1. ,,გრანტების შესახებ“ საქართველოს კანონის მე-3 მუხლის პირველი პუნქტის ,,ა“ ქვეპუნქტისა და „აღმასრულებელი ხელისუფლების შესაბამისი დაწესებულებებისა და სახელმწიფო კონტროლს დაქვემდებარებული საჯარო სამართლის იურიდიული პირების მიერ გრანტებთან დაკავშირებით გასატარებელ ღონისძიებათა შესახებ“ საქართველოს მთავრობის 2011 წლის 14 მარტის №126 დადგენილების შესაბამისად, მოწონებულ იქნეს საქართველოსა (შრომის, ჯანმრთელობისა და სოციალური დაცვის სამინისტროს სახით) და გილიად საიენს აიერლანდ უს-ს („გილიადი“) შორის გასაფორმებელი ხელშეკრულების  პროექტი.
2.   საქართველოს შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებულ სსიპ - სოციალური მომსახურების სააგენტოს მიენიჭოს უფლებამოსილება, საქართველოს სახელით მიიღოს და დადგენილი წესით განკარგოს ამ განკარგულების პირველი პუნქტით მოწონებული გრანტი.
3. ცნობად იქნეს მიღებული, რომ ამ განკარგულების პირველი პუნქტით გათვალისწინებულ ხელშეკრულებაში შესაბამისი პირობების დაზუსტება, მასში ცვლილებებისა და დამატებების შეტანა ან ხელშეკრულების მოქმედებასთან დაკავშირებული სხვა საკითხების კორექტირება მის ხელმოწერამდე ან ხელმოწერის შემდეგ არ საჭიროებს საქართველოს მთავრობასთან დამატებით შეთანხმებას. 

პრემიერ-მინისტრი                                                                                          გ. კვირიკაშვილი





განმარტებითი ბარათი
საქართველოს (შრომის, ჯანმრთელობისა და სოციალური დაცვის სამინისტროს სახით) და  გილიად საიენს აიერლანდ უს-ს („გილიადი“) შორის გასაფორმებელი ხელშეკრულების  პროექტის მოწონების თაობაზე
საქართველოს მთავრობის განკარგულების პროექტზე:

მუხლი 1. ინფორმაცია სამართლებრივი აქტის პროექტის შესახებ. 
განკარგულება მიზნად ისახავს საქართველოს შრომის, ჯანმრთელობისა და სოციალური დაცვის სამინისტროსა და  გილიად საიენს აიერლანდ უს-ს („გილიადი“) შორის გასაფორმებელი ხელშეკრულების პროექტის საქართველოს მთავრობისთვის შეთანხმებას.
ჯანმრთელობის მსოფლიო ორგანიზაციის (WHO) მონაცემებით, C ჰეპატიტის გავრცელების მხრივ საქართველო  მაღალი პრევალენტობის ქვეყნებს მიეკუთვნება. 2015 წლის კვლევის მონაცემებით საქართველოში C ჰეპატიტის პრევალენტობა მოზრდილ მოსახლეობაში 5,3% შეადგენს. განსაკუთრებით მაღალია C ჰეპატიტის გავრცელება ნარკოტიკების ინექციური გზით მომხმარებლებში და ქცევითი ზედამხედველობის კვლევების მონაცემებით 57-74%-ს შეადგენს, სხვა რისკ ჯგუფებში მონაცემები შემდეგია - მამაკაცები, რომლებსაც აქვთ სექსი მამაკაცთან - 17,3%, ჯანდაცვის მუშაკები - 5%. თავისუფლების აღკვეთის დაწესებულებებში 2004-2008 წელს ჩატარებული ტესტირების შედეგად გამოვლინდა, რომ ტესტირებულ 2031 პატიმარს შორის 52% იყო HCV დადებითი.
C ჰეპატიტის (HCV) სამკურნალოდ ახალი, უსაფრთხო და მაღალეფექტური პერორალური მედიკამენტების აღმოჩენა, ვირუსის გადაცემის შესაჩერებლად პრევენციული ინტერვენციების ხელმისაწვდომობა, ინფიცირებული პირების იდენტიფიცირებისათვის საჭირო მგრძნობიარე დიაგნოსტიკური ინსტრუმენტების არსებობა და ადამიანის ორგანიზმის გარეთ არსებული ვირუსული რეზერვუარების ნაკლებობა ერთობლივად, შესაძლებელს ხდის, მოსახლეობის განსაზღვრულ ჯგუფებში C ჰეპატიტის  ელიმინაცია,  საზოგადოებრივი ჯანდაცვის მიღწევადი მიზანი გახდეს. აღნიშნულის გათვალისწინებით, საქართველოში HCV ინფექციის მაღალი ტვირთის მიუხედავად, სახელმწიფომ მიიღო C ჰეპატიტის წინააღმდეგ ბრძოლის გადაწყვეტილება.
C ჰეპატიტის წინააღმდეგ მიმართული კამპანია სათავეს იღებს ჯერ კიდევ 2013 წლიდან, როდესაც პირველად გადაიდგა ნაბიჯები C ჰეპატიტის პრობლემის გადასაჭრელად ქვეყანაში. კერძოდ, დაიწყო C ჰეპატიტის დიაგნოსტირებისა და მკურნალობის პროგრამა სასჯელაღსრულების სისტემაში. აღნიშნული პროექტის ფარგლებში განხორციელდა C ჰეპატიტის სამკურნალო მედიკამენტებზე (პეგილირებული ინტერფერონი და რიბავირინი) ფასის დაცემა. ტენდერით მიღებული შეღავათიანი ფასი გავრცელდა სამოქალაქო სექტორში 10 000 ბენეფიციარის უზრუნველსაყოფად.  ხოლო უკვე შემდგომი ეტაპია ელიმინაციის პროექტი, რომლის პირველ ფაზაში მკურნალობის პროგრამაში განხორციელდა იმ ბენეფიციართა ჩართვა, რომლებიც გადაუდებლად, პირველ ეტაპზე საჭიროებდნენ მკურნალობას, ამასთან, ეტაპობრივად ხორციელდება პროგრამის გაფართოება.
შემუშავდა C ჰეპატიტის ელიმინაციის მოკლევადიანი, გადაუდებელი ღონისძიებების სახელმწიფო გეგმა. აღნიშნული გეგმის შესაბამისად გაიწერა პროგრამული ღონისძიებები, რომლის საფუძველზეც შემუშავდა ,,C ჰეპატიტის მართვის პირველი ეტაპის ღონისძიებების უზრუნველყოფის თაობაზე სახელმწიფო პროგრამის  დამტკიცების შესახებ“ საქართველოს მთავრობის დადგენილება, რომლის მიზანია საქართველოში C ჰეპატიტით გამოწვეული ავადობის, სიკვდილიანობისა და ინფექციის გავრცელების შემცირება დაავადების პრევენციაზე, დიაგნოსტიკასა და მკურნალობაზე მოსახლეობის ხელმისაწვდომობის ეტაპობრივი უზრუნველყოფის გზით.  პირველ ეტაპზე პროგრამა მოიცავს ღვიძლის მძიმე დაზიანების მქონე პაციენტთა უზრუნველყოფას. პაციენტთა შერჩევა განხორციელდება კომისიური წესით, ჩართვის კრიტერიუმების შესაბამისად.
პროგრამით უკვე ისარგებლა 8000-მდე პირმა. 2016 წლიდან პროგრამის ფარგლებში საქართველოს მოეწოდა ახალი თაობის მეორე მედიკამენტი ჰარვონი, პროგრამა გრძელდება უწყვეტად.
წინამდებარე განკარგულებით წარმოდგენილი ხელშეკრულება არის C ჰეპატიტის წინააღმდეგ მიმართული კამპანიის კიდევ ერთი ღონისძიება, რომლის საშუალებითაც კომპანია გილიად საიენს აიერლანდ უს („გილიადი“) გრძელვადიანი ხელშეკრულების ფარგლებში აგრძელებს საქართველოს შრომის, ჯანმრთელობისა და სოციალური დაცვის სამინისტროსთან თანამშრომლობას C ჰეპატიტის ელიმინაციის პროგრამის ფარგლებში C ჰეპატიტის სამკურნალო მედიკამენტებით უწყვეტად უზრუნველყოფის მიზნით. 
[bookmark: _GoBack]ამ ხელშეკრულებით უნდა დაიწყოს C ჰეპატიტის ელიმინაციის მეორე, გრძელვადიანი ეტაპი. გილიადი იღებს ვალდებულებას ქვეყანაში ელიმინაციის მიღწევამდე (მაგრამ არაუმეტეს 10 წლისა) უფასოდ უზრუნველყოს საქართველოს მოსახლეობა მედიკამენტებით, მათ შორის დაგეგმილია უახლესი მედიკამენტის სოფოსბუვირისა და ველპატასვირის ნაერთის მოწოდებაც. ყოველწლიურად დაგეგმილია 30 000 პაციენტის მკურნალობის უზრუნველყოფა. 2016 წლის განმავლობაში მოწოდებული უნდა იქნეს 90 000 ბოთლი სოვალდი და ჰარვონი (რომლის საბაზრო ღირებულებაც 2 მილიარდი აშშ დოლარზე მეტია). ზემოაღნიშნულთან ერთად გილიადი გამთქვამს მზადყოფნას, საჭიროების შემთხვევაში, როგორც ფინანსურად, ასევე ინტელექტუალური რესურსით მხარი დაუჭიროს პროგრამის განხორციელებას. 
მუხლი 2. პროექტის საფინანსო-ეკონომიკური გაანგარიშება
განკარგულების მიღება არ უკავშირდება სახელმწიფო ბიუჯეტიდან დამატებით საბიუჯეტო სახსრების გამოყოფას. 
მუხლი 3. პროექტის მოსალოდნელი შედეგები 
	პროექტის განხორციელებით C ჰეპატიტის ელიმინაციის პროგრამის ფარგლებში უზრუნველყოფილი იქნება მოსახლეობის მკურნალობა C ჰეპატიტის სამკურნალო ახალი თაობის მედიკამენტებით.

   მუხლი 4. პროექტის განხორციელების ვადები 
განკარგულების პროექტი უკავშირდება მის ხელმოწერას, ხოლო ხელშეკრულება ძალაში შევა ხელშეკრულების ხელმოწერისთბიანავე.
   მუხლი 5. პროექტის ავტორი და წარმდგენი 
პროექტის ავტორი და წარმდგენია  საქართველოს შრომის, ჯანმრთელობისა და სოციალური დაცვის სამინისტრო.
